
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti menggunakan telefon dan berbual-bual. Tumpukan perhatian pada khutbah yang
akan disampaikan, mudah-mudahan kita semua mendapat hidayah dan taufiq dari Allah
SWT.

Khutbah pada hari ini bertajuk: “Hitung Sebelum Dihitung”.

Sebelum itu, khatib ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu, serta saling berpesan antara satu
sama lain dalam usaha menyeru melakukan kebaikan dan memberi peringatan dalam

mencegah sebarang bentuk kemungkaran.

SIDANG JEMAAH YANG DIRAHMATI ALLAH,

Kita sudah berada di penghujung Bulan Zulhijjah, yang bermaksud akan berakhirnya
Tahun 1444 Hijrah dan akan masuk ke tahun baharu 1445 Hijrah. Waktu terus berlalu dan
tidak akan menunggu kita atau berulang kembali. Umur kita semakin bertambah — atau
dengan kata lain, semakin berkurangnya masa hidup kita di atas dunia ini untuk mencari
bekal kehidupan di akhirat. Orang-orang yang sedar akan hakikat ini, mereka pastinya
berusaha bersungguh-sungguh mempersiapkan diri dengan bekalan sebanyak-
banyaknya dan memperbaiki segala kekurangan dan kelemahan diri sebagai seorang

Muslim. Sesuai dengan perintah Allah SWT dalam Surah al-Hasyr ayat 18:

Maksudnya: “Wahai orang-orang yang beriman! Bertakwalah kepada Allah (dengan
mengerjakan suruhan-Nya dan meninggalkan larangan-Nya); dan hendaklah tiap-tiap diri
melihat dan memerhatikan apa yang ia telah sediakan (dari amal-amalnya) untuk hari esok
(hari akhirat). Dan (sekali lagi diingatkan): Bertakwalah kepada Allah, sesungguhnya Allah

Amat Meliputi Pengetahuan-Nya akan segala yang kamu kerjakan”.

Orang-orang yang beriman juga menyedari hakikat bahawa dunia ini bersifat fana (binasa)
dan kehidupan ini hanyalah sementara dan merupakan persinggahan yang terkandung
padanya amanah dan tanggungjawab yang akan dipersoalkan di akhirat kelak. Mereka
juga menyedari bahawa kesenangan yang dimiliki di atas dunia hanyalah ujian yang perlu
dihadapi dengan neraca iman dan takwa. Firman Allah SWT dalam Surah al-Hadid ayat
20:

“Ketahuilah bahawa (yang dikatakan) kehidupan dunia itu tidak lain hanyalah (bawaan
hidup yang berupa semata-mata) permainan dan hiburan (yang melalaikan) serta
perhiasan (yang mengurang), juga (bawaan hidup yang bertujuan) bermegah-megah
antara kamu (dengan kelebihan, kekuatan, dan bangsa keturunan) serta berlumba-lumba
membanyakkan harta benda dan anak pinak; (semuanya itu terhad waktunya) samalah
seperti hujan yang (menumbuhkan tanaman yang menghijau subur) menjadikan
penanamnya suka dan tertarik hati kepada kesuburannya, kemudian tanaman itu
bergerak segar (ke suatu masa yang tertentu), selepas itu engkau melihatnya berupa
kuning; akhirnya ia menjadi hancur bersepai; dan (hendaklah diketahui lagi, bahawa) di
akhirat ada azab yang berat (disediakan bagi golongan yang hanya mengutamakan
kehidupan dunia itu), dan (ada pula) keampunan besar serta keredhaan dari Allah
(disediakan bagi orang-orang yang mengutamakan akhirat). Dan (ingatlah, bahawa)

kehidupan dunia ini tidak lain hanyalah kesenangan bagi orang-orang yang terpedaya”.

SIDANG JEMAAH YANG DIRAHMATI ALLAH,

Kita dianjurkan untuk sentiasa bermuhasabah kerana padanya mendatangkan banyak
manfaat dan kebaikan. Dengan muhasabah, kita akan dapat tahu aib diri sendiri sehingga
ia mampu menjadi penggerak untuk terus memperbaiki diri. Khatib teringat akan satu

ungkapan dari seorang ahli zuhud, Muhammad bin Wasi’ rahimahullah tentang dosa:

“Seandainya dosa itu ada baunya, nescaya tidak ada seorang pun yang sanggup duduk

dekat denganku”.

Seterusnya, dengan bermuhasabah, kita dapat mengenal pasti hak-hak Allah SWT. Orang
yang tidak mengenal Allah SWT, maka ibadahnya tidak bermanfaat baginya. Kalaupun
bermanfaat, maka sangat sedikit. Apabila kita merenungi segala anugerah dan
kenikmatan yang dikurniakan kepada kita, kemudian dibandingkan dengan amal ibadah
yang kita lakukan, tentunya amal ibadah kita itu masih belum mampu menandingi segala
nikmat kurniaan-Nya. Kita juga akan sedar betapa tidak layaknya kita menyombongkan
diri dengan amal ibadah kita. Kesedaran-kesedaran sebegini akan memimpin kita untuk
meyakini bahawa tiada jalan selamat kecuali mengharapkan ampunan dan rahmat dari

Allah SWT. Seterusnya, ia akan bangkit dan bersemangat untuk sentiasa mentaati Allah

SWT dan bukan mengingkari-Nya, sentiasa mengingati-Nya bukan melupakan-Nya,

selalu bersyukur kepada-Nya dan bukan mengkufuri-Nya.

Maka, sangat penting bagi kita untuk merenungi dan bermuhasabah tentang segala
nikmat pemberian-Nya, tanggungjawab sebagai hamba, hak-hak sesama manusia dan

seumpamanya.

Umar bin al-Khattab RA pernah memberikan nasihat, “Hitung-hitunglah (amal) diri kamu
sebelum kamu dihitung! Timbanglah (amal) diri kamu sebelum kamu ditimbang!
Perhitungan amal kamu kelak (di akhirat) akan lebih ringan disebabkan kamu telah
perhitungkan diri kamu pada hari ini (di dunia). Berhiaslah (persiapkanlah) diri kamu demi
menghadapi hari diperlihatkan amal. Pada hari itu kamu dihadapkan (kepada Rabb kamu),
tiada sesuatu pun dari keadaan kamu yang tersembunyi (bagi Allah)”. (Diriwayatkan oleh

Imam al-Tirmidzi)

SIDANG JEMAAH YANG DIKASIHI SEKALIAN,

Keadaan kaum muslimin ketika ini menuntut kita untuk berfikir dan terus berfikir. Para
musuh Allah berusaha memporak-porandakan kekuatan orang-orang Islam, yang ketika
ini juga semakin hanyut dengan keseronokan duniawi. Syariat Allah ditinggalkan dan
mereka lebih cenderung mengikut gaya hidup dan mengagungkan gaya hidup Barat yang
tidak bermoral. Maka, tindakan pertama untuk memperbaiki keadaan kaum muslimin
secara umum ialah dengan mula memperbaiki diri sendiri terlebih dahulu, salah satunya
dengan cara bermuhasabah diri sebelum tiba waktu hitungan amal yang sebenar oleh
Allah Azza wa Jalla Yang Maha Adil. Tanyakan kepada diri masing-masing; Apa amal
soleh yang telah kita lakukan untuk dibawa mati? Adakah kita ini termasuk dalam kalangan
orang Yyang sentiasa melaksanakan syariat Allah SWT atau golongan yang
meninggalkannya? Adakah kita ini termasuk orang-orang yang sentiasa menjauhi
larangan-larangan serta perkara yang mendatangkan kemurkaan Allah SWT? Adakah kita
termasuk orang-orang yang sentiasa mengagung dan menuruti sunnah Nabi SAW?
Apakah kita telah menunaikan hak-hak kedua ibu bapa kita? Sudahkah kita bersedia untuk
mati dan kemudian dibangkitkan untuk dibicarakan atas segala amal yang telah

diusahakan?

Persoalan-persoalan sebegini mestilah sentiasa kita ulang saban waktu supaya gerak-
geri kita akan sentiasa terpandu menuju keredhaan dan keampunan-Nya. Maka, nikmat
dari Allah yang mana satu yang hendak kita dustakan, sedangkan Allah SWT telah
memberi segala bentuk kemudahan sama ada yang di langit mahupun di bumi demi
kebaikan kita.

Justeru, mengakhiri khutbah pada hari ini, khatib ingin membuat beberapa rumusan:
Pertama: Sesungguhnya umur kita semakin bertambah — atau dengan kata lain, semakin
berkurangnya masa hidup kita di atas dunia ini untuk mencari bekal kehidupan di akhirat.
Kedua: Kehidupan di dunia ini sangatlah singkat, maka kita perlu sentiasa bermuhasabah
diri supaya dengannya segala gerak-geri kita akan terpandu pada jalan yang diredhai
Allah SWT.

Ketiga: Sudahkah kita bersedia untuk mati dan kemudian dibangkitkan untuk dibicarakan

atas segala amal yang telah diusahakan?

Firman Allah SWT:

Maksudnya: “Berlumba-lumbalah kamu (mengerjakan amal-amal yang baik) untuk
mendapat keampunan dari Tuhan kamu, dan mendapat Syurga yang bidangnya seluas
segala langit dan bumi, yang disediakan bagi orang-orang yang beriman kepada Allah dan
Rasul-rasul-Nya; yang demikian ialah limpah kurnia Allah, diberikan-Nya kepada sesiapa
yang dikehendaki-Nya; dan Allah sememangnya mempunyai limpah kurnia yang besar”.
(Surah al-Hadid ayat 21)

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Ya Allah! Tunjukkanlah kebenaran itu sebagai
kebenaran, dan kurniakanlah kami kekuatan untuk mengikutinya (memperjuangkannya),
dan tunjukkanlah yang batil itu sebagai batil dan kurniakanlah kami kekuatan untuk
menjauhinya serta menghapuskannya. Jangan jadikan yang benar dan batil itu samar-
samar bagi kami, yang akan menyebabkan kami sesat. Dan jadikanlah kami pemimpin
bagi orang-orang yang bertakwa. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masijid.
Sesungguhnya hanya kepada-Mu jua Ya Allah, doa kami mohon diperkenan dan diterima.

